
Evañ a ra ma zad. Sur on. Ha gant  an dra-se eo breinet ma spered. Abaoe m’am eus komprenet an dra-se
n’on ket evit bevañ aes. Mezh em eus gantañ. Ne gredan ket komz eus se gant den. Da biv ez afen da
lârout : «  Me ‘zo merc’h d’un alkolik ». N’em eus ket c’hoant bezañ lakaet a-gostez, e vefe graet goap
ouzhin.
Kaozeal. Met gant piv ? Gant ar gelennerien ? Ne gomprenint ket. Gant ma mamm? Evañ a ra kement ha
ma zad. Alies-mat en em gavont asambles evit lipat banneoù, d’ar gwener d’an noz, p’eo echu ar sizhun.
Pa n’eo ket unan a ginnig evañ eo an hini all. Gant ma zud-kozh? Kaset e vefen da sutal, propr ha
kempenn. Gant ar 119, an niverenn galv evit ar vugale gwallgaset? Marteze. N’ouzon ket penaos e
tremen. Anavezout a ran an niverenn dre eñvor evel ma ra an holl skolajidi met n’ouzon ket muioc’h ha
n’anavezan den ebet en dije klasket.

Pell zo bremañ em eus komprenet. Daou viz zo bennak. Deuet e oa ar re Laveau d’ar gêr. Un apero.
Daou. Melloù banneoù. Ma zad a c’hoarzh evel unan diroll pa vez Didier Laveau o tezrevellañ e
vakañsoù diwezhañ. Hag « ac’hac’ha » hag « ic’hic’hi » diehan. C’hoant em boa bet da chom da straniñ
evit gouzout eus petra a oa kaoz met kaset oan bet buan betek ar gegin gant ar garg evezhiañ Tony ha
Clotilde Laveau, daou vousig tri ha pevar bloaz. Ar blijadur, kea !
Lakaet e oa bet ar vugale da zebriñ er gegin. Met ur wech an amzer ez aemp da laerezh kouignoù apero e
plad ar re vras dre ma oa bet riñset buan ar pezh a oa e-barzh hon hini. Ouzhpenn e oa traoù gwelloc’h
ganto. Apericube hag all. Goulennoù. E pelec'h e c'hoari Tony Parker ? E pelec'h e vez kavet brasañ
lamm-dour ar bed ? Piv en deus ijinet … Null eo ma zad evit seurt c'hoari. Morse n'en deus bet tamm
pasianted evit lenn un levr betek penn. Setu, pa vez ar re all o klask respont d'ar goulennoù sot… e ev.
Ma mamm n'eo ket gwelloc’h. Nag ar re Laveau ! Chomet int da ruzañ ouzh taol e-pad n’ouzon ket
pegeit. Aksel ‘oa aet d’e bPlay-Station. Ar re vihan a oa ganin dirak ar skramm, hanter-gousket, o sellout
ouzh Patrick Sébastien.
Graet em eus ar gont eus ar pezh a oa bet evet ganto e-pad an nozvezh : ur voutailhad gwin gwenn
Bergerac, ur voutailhad Bourdel Château-Lafitte. Ha c’hoazh gwelet em eus anezho gant gwer leun a
likor e fin ar pred. Met n’on ket evit lâret pegement o deus evet. N’em boa ket graet merkoù ouzh ar
boutailhoù. Ne oan ket o c’hortoz, kompren a rit.

Abaoe ‘m eus graet, anat deoc’h. Ouzh an holl voutailhadoù alkol a zo en ti, Pastis, Ricard, Whisky ha
kement boutailh all a zo em eus graet ur merk bihan ouzh kostez dehoù an diketenn. O bihan tout !! Ne
vez gwelet netra. Dav eo gouzout e pelec’h emañ ar merkoù-se evit kavout anezho.
Bep sizhun – ket, petra a lâran, bemdez – e sellan outo evit gwelet hag eñ ez a an evaj war ziskenn. Pa
zeuan en-dro eus ar skolaj e sellan outo holl, hep ober trouz, hep lakaat anezho da stirlinkat…
Ur wech bennak eo en em gavet ma mamm a-greiz-tout.
– Mimi, petra emaout ‘oc’h ober aze ?
– Beñ… O klask war-lerc’h ma bizaouenn-skouarn…
– Hag aze e vefe aet da skoachañ…?
Komprenet o deus ma zud, sur, peogwir ne ziskenn ket al live gwall vuan, er mare-mañ.
Padal e evont, se zo sur. Ne c’hell ket ma zad resev unan bennak hep kinnig dezhañ ur banne. Ha ma
nac’h egile e pouezo ma zad betek lakaat an hini all da asantiñ, rediet-mat.
Ma mamm a vez atav laouenoc’h kerkent ha ma vez ur banne dindan he fri. Hag, er mare-mañ e kavan
anezhi gwall laouen alies mat. Ha droch. Ma zad, eñ, n’en deus ket ezhomm evañ evit se, ken sot e vez e
farsadennoù hag e emzalc’h, alies-mat. O farsal hag o c’hoarzhin evit an disterañ tra.



4-
Lennet em eus traoù war an alkolegezh. Gouzout a ran an efedoù fall. War ar bleniañ, da skouer.
Difonnusaat a ra primder an den dirak ar gwallzarvoud. An amzer e vez an den o kompren ar gudenn, o
tielfennañ anezhi hag o kas an urzh-freniñ eus e empenn d’e droad a vez kalz hiroc’h. An hanter hiroc’h.
Se zo kaoz em eus bremañ diegi mont er c’harr-tan pa vez ma zad, pe ma mamm zoken, o vleniañ. Ne
vezan ket rasuret ken.
Goulennet em eus e ali gant an aotrou Ramonet, ma c’helenner war ar skiantoù. Kadarnaet en deus ma
soñj. « Arabat kregiñ da evañ » en deus lâret din e fin ar gaoz. Al leustreg ! Evel pa vefe evidon. Me
n’on ket sot a-walc’h evit kouezhañ ken izel, betek bezañ stag ouzh un evaj !
Gant ma zud-kozh em eus lakaet ar gaoz, ivez. Met fin-tre eo Mamm-gozh Anna. A-boan em eus
boulc’het ar gaoz he deus savet ouzhin mil ha mil goulenn. Gwelloc'h em eus kavet tevel ha kas ma
c'haoz war un dachenn all, d’an tizh! Sellet he deus ouzhin en un doare iskis, met asantet he deus e vefe
direspont he goulennoù.

Ma deiz-ha-bloaz eo hiziv. Trizek vloaz ! Soñjit ‘ta ! Un tamm mat a dud am eus pedet. Pevarzek evit
bezañ resis. Dek plac’h ha pevar faotr. An darn vrasañ a vez ganin er c’hlas, daou a zo amezeien din ha
daou – div kentoc’h – a oa mignonezed bras din pa oan er CM.
Un tamm c'hoari a oa bet aozet gant ma mamm! Klask an teñzor er c'hoad, e-kichen ma zi. Klasel.
– Bep bloaz e reomp evel-se. Poent eo cheñch, am boa lâret d'am mamm, pemzektez 'zo.

– Perak cheñch pa blij d'an dud ? he doa respontet, ur mousc'hoarzh ledan ganti. N'emañ ket an holl o
chom en ur vilin e-tal ur c'hoad. Kenkoulz tennañ gounid eus an endro.
– Perak cheñch pa blij d'az mamm ? o doa respontet din ma mignoned d'o zro. Dispar eo ar c'hoarioù a
aoz. Hag ouzhpenn eo dispar an dachenn evit kuzhat ha c'hoari.
Setu ma voe bet aozet ur "c'hlask d’an teñzor", evel bep bloaz.
Gwir eo n'em eus ket da glemm war ar poent-se. En un takad dispar emaon o chom. Pemzek vloaz zo o
deus prenet ma zud un bern mein gleborek, e foñs un draonienn enk, tost-tre d’ ur wazh-dour aloubet he
riblennoù gant gwez tort ha daoubleget, gant moñsadoù brouskoad ha drez. Gwelet em eus al
luc’hskeudennoù. Un toull lastez !
Daouzek vloaz goude eo deuet da vezañ un ti brav ha sec'h, kinklet a vein-benerezh, o ren war ul
letonenn touzet mat ha bevennet kempenn.
A-dreñv an ti n'ez eus ket mui a lastez evel ma oa, boutailhoù, podoù houarn, seier plastik ludu gris met
un dachenn vrav, war ziribañs, gwisket a lann hag a valan, dispar evit c'hoari ar valtouterien. Nemet eo
dav diwall a derriñ ar gouzoug o tiskenn re vuan. Kompren a ran e plijfe d'am c'hamaraded dont da
c'hoari di.
Met n'eo ket gant an deiz-ha-bloaz en e-unan on direnket . Ma zad en em gavo gant e vignoned, tad
Maiwenn ha tad Klervi. Paeet e vo dezho pep a vanne. Chom a raint da flapañ. Hag e vo banneoù all
c'hoazh. Deiz ma deiz-ha-bloaz! N'on ket evit asantiñ. Penaos e c'hellan ober evit ma ne c'hoarvezfe ket
?
Kuzhat ar boutailhoù ? Embann e vefe an devezh-mañ un devezh hep alkol ha kinnig dezho ur banne te
pe ur banne punch hep alkol ?
Breinet on gant ar gudenn-se, kement ma n'on ket gouest da soñjal er blijadur a zlefen kaout en devezh-
se.
Daleañ ar gouel ? Lakaat anezhañ dres un deiz ma ne c'hell ket ma zad bezañ amañ ?

Deuet e oant holl, o fevarzek. Na plijus eo kaout anezho holl. Ha kaout profoù diganto.
Aozet he doa ma mamm c'hoarioù er-maez, a-dreñv an ti: c'hoarioù nerzh ha c'hoarioù ampartiz. Pilat
boestoù-mir goullo, pignat en ur wezenn gant ur gordenn pe kaout e hent, mouchet an daoulagad, oc'h
heuliañ gant an treid ur gordenn lakaet war al leur. Hag un teñzor da glask, evit echuiñ.
N'eo ket ganin eo bet gounezet ar gib met ne raen ket forzh. Madigoù ha kouignoù a oa bet evit an holl.
Brav e oa an devezh, betek aze. N'eo ken goude, ur wech en em gavet ar gerent, e oa kroget an traoù da
cheñch.
Distroet e oa ma zad d'ar gêr, abretoc'h eget kustum. Ha traoù war an daol, hardizh. Da evañ kentoc'h
eget da zebriñ.
Ken heuget e oan ma ’m eus kavet gwelloc'h mont er-maez da glask c'hoari en-dro. Siwazh din, a-benn
neuze e kave gwelloc'h ma mignoned  chom en ti da sellout ouzh ur c'hasedig bennak, e-ser debriñ
madigoù.
Aet e oan er maez, memestra. Aze eo e oan bet kavet gant Mael.
Buan em boa sec'het un daeraouenn a ginnige ruilhañ war ma jod.
– Petra 'zo, Miriam ?
N'em boa ket respontet diouzhtu. Amzer din dastum ma mennozhioù.
– Netra.
– Dipitet out peogwir n'eo ket aet ar maout ganit, er c'hoari ?
– Ya, un tamm.
Kentoc'h disklêriañ gevier a seurt-se eget anzav ar wirionez. Ar wirionez a zalc'han evidon ma-unan.
Zoken ma 'z eo ur wirionez pounner da zougen.
Distroet e oan en ti pa ne felle ket da hennezh dispegañ diouzhin. Trouz tro-dro d'an daol, gant ar re vras,
evel-just, pa oa "ar re vihan" dirak an tele.
Graet em boa buan. Tostaat ouzh an dar, tizh warnon, ma daouarn astennet dirazon hag hop !
– Met n'ez a ket mat ganit ! Kleiz out ! N'eo ket posupl !
Skuilhet em boa gwerenn ma zad, e-ser tremen.
– Ar re vras oc'h evañ hag ar re vihan oc'h ober drocherezh… a astennas unan bennak eus ar gouvidi.
Ma 'm bije kredet 'm bije c'hoarzhet. Met amañ e oa gwelloc'h reiñ peoc'h. Arnev 'oa da gaout, se 'zo sur.
Arabat lakaat an amzer da dreiñ da gorventenn.
– Morse n'em boa gwelet ur sodez evel houmañ ! Ken diampart hag ur vuoc'h !
Aze e oa ma zad, dirazon, o sellout tro-ha-tro, ouzh e vragoù glebiet, ouzh ar boued apero liv mouk
dezhañ bremañ, e-barzh ar plad, ouzh ar werenn torret hag an evaj ken prizius ledet war al leur. Ken
prizius an evaj, hañ, tad ?
O klask a rae e c'herioù. O kalsk a rae ar re a ra ar muiañ a zroug. Met bout e oa. Efed an alkol ? 'Benn ar
fin e klozas gant ur " Kerzh da gemer an torch, bremañ !" truezus. A! Efed an alkol war mont en-dro an
empenn n'eo ket brav da welout. Pa ne gav ket mui an den e bozioù e teu da vezañ evel ampechet.
Aet e oan da gerc’hat an torch. Naetaet em boa, ar goustadikañ ma ‘m boa gellet. Dirak ma zad e oa ur
werenn all, leun.
O choarzhin e oa an holl. Unan bennak a oa o kontañ un istor, unan pounner, evel boaz. Torchet em boa
an daol hag aet e oan kuit. Gouzout a raen a-walc’h ne oa ket echu gantañ. Tagnous eo ma zad,
anavezout a ran anezhañ. Klevout a rafen c'hoazh a-raok mont da gousket.
N'en deus ket manket. Ur wech riñset o banneoù e oa aet an dud kuit, a-benn ar fin. Da vare koan e oa
tarzhet ar gurun.
– Met petra e oas aet d'ober aze ? A-ratozh 'poa graet, n'eo ket posupl ?!!!
Ha ma zad d'ober ar goulennoù hag ar respontoù, da sevel e vouezh, da glask kaout sikour ma mamm…
Met ne laoske ket amzer ganti da silañ ur gêr zoken. Nann, kendalc'het en doa , war e lañs, gant e
sorc'henn.
Gortozet 'm boa.
Gouzout a ran ober gantañ. Arabat klask respont gant frazennoù hir, kemer a raio harp warno. Gwelloc'h
eo teurel bommoù berr, ur wech an amzer. Hep mont a-du gantañ, hep diskouez mont a-enep. Skuizhañ a
ra peusfonnus, peurvuiañ.
– Ha gouzout a rez priz ar whisky-se ?



O ker, emichañs. Seul geroc'h, seul welloc'h, a soñjen. Seul laouenoc’h ar plac’h. « Lârit din ‘ta, evit
pegement ‘m eus skuilhet ? »
Seul vrasoc'h e varrad fulor, ivez, war a seblant. Ne zistane ket.
– Piv a bae anezhañ ? Piv a c'hounez  ar boued ? Hag an evaj ?
" Ha piv a ev anezhañ ? " a c’halljen bezañ respontet. " Ni, mamm ha ni, a ra gant dour da bep pred."
Met dalc'het em boa war ma zeod. Suroc'h e oan da echuiñ abretoc'h evel-se.
O krenañ e oa. Oc’h astenn e oa e zorn war ma zu. O krenañ e oa e zorn, evel ma krene e vouezh. Evel
ma c'hoarvez gant ar riboterien. Mezverien an diaoul! Kement digarez a zo mat d’an dud-se evit mont
gant e vignoned da evañ un tasad, pe ur chopinad, pe me oar 'me. Trawalc’h eo da unan bezañ bet e
boltred er gazetenn, pe bezañ tapet e aotre-vleniañ gant e vab, pe bezañ deuet da vezañ tad-kozh. Ha me
'oar-me.
A-wechoù all e oa trawalc’h dezho paeañ ur banne war zigarez o doa paket, int pe o bugale, ur bloavezh
ouzhpenn. Setu ur banne all. Hag aze, en deiz-se, me e oa pennkaoz o abadenn pokañ d'ar voutailh. Ma
n'eo ket trist.
Met morse ken ne c'hoarvezo, se 'zo sur.

Evañ kalz a c'hoari war an nervennoù. Lakaat a ra an dud da vezañ kizidikoc'h. Da vevañ en o bed dezho
o-unan Ne c'houzañvont ket mui an disterañ enebiezh. Setu e teuont da vezañ tagnous. Evel-se e
komprenan hag e tielfennan emzalc'h ma zad a-hed ar sizhunvezhioù.
Rak gwelet e vez e emzalc'h o cheñch, a zevezh da zevezh, dija, koulz lavaret. Eñ, hag a oa ken jentil
ouzhin daou pe dri bloaz ‘zo, a zo deuet da vezañ tagnous.
Arabat kaozeal a alkol outañ, ha pa vefe war mod ar fentigell. Mont a ra e breskenn diouzhtu. Aksel, ma
breur bihan, en deus desket se diwar e goust n'eus ket pell 'zo. Setu m' eo deuet ar sujed da vezañ tabou.
Gouzañv ha tevel.
Ha pa zeu en-dro eus e labour, brevet ha skuizh-divi, sañset… Ha pa 'z a war-zu an armel da glask e
vanne, en ul lavaret : " O hiziv 'm eus droad. Pebezh devezh am eus tremenet !…" eo gwelloc'h bezañ a-
du hag ober van da asantiñ. Ha sellout e lec’h all. Gwashoc'h 'vefe 'mod all.
Pa vin kozh e timezin gant unan ha na ev ket. Kerkent ha graet anaoudegezh gant ma danvez-gwaz e
lakain anezhañ da zibab etre ar boeson ha me.

N’eus ket pell goude e oan en em gavet gantañ er gegin, war-dro seizh eur. O tont en-dro eus ma c'hentel
jim e oan. War ma lerc'h e teue Aksel o klask un dra bennak da zebriñ, da c'hortoz koan. An dartezenn a
oa o poazhañ er forn a veuze ar gegin gant ur c'hwezh tomm ha dous d'ar fronelloù. Ouzh taol e oa-eñ, ar
gazetenn digor-bras dirazañ, ur werennad Suze war hed e zorn.
Ken souezhet e oan o kavout anezhañ gant e evaj, amañ, er gegin, ma chomis da sellout outañ, pellik.
Hag Aksel ivez. D’ar poent-se e savas-eñ e selloù a-ziwar e gazetenn.
Skarzhañ a reas e werenn ha sevel.
– Met da belec'h emaout o vont ? a c'houlennas Mammig hag a oa o tiskenn gant an diri, gant ar soñj
pediñ an holl da goaniañ. Prest e oa he zartezenn.
– Da gemer un banne aer fresk.
– Just a-raok koan, evel-se ?
– Ya, distanañ a raio din ma nervennoù, en deus arguzennet.
Hag an nor sachet war e lerc'h. Chomet e oa ar werenn war an daol.
– Ma 'z eo evel-se…
Labour he doa ma mamm d'ober. Labour-skol, goude ar skol. Kalzig a labour a bake er bloaz-mañ gant
he c'hlasad CM1. Sellout a reas ouzh an dartezenn er forn ha pignat en-dro da gavout hec'h urzhiataerez.
Ha ni, e-barzh ar gegin, ouzh petra stagañ hor c'horf evit ar c'hardeurig a oa da c'hortoz ? Gant ma ne
vefe nemet evit ur c'hardeurig mouzhañ gant Tadig. Ar skinwel …
– Met petra a zo peg ennañ ? a doullas Aksel e-kreiz staliañ e bPlay-Station.
– N'on ket evit lârout dit…
Pe n'em boa ket c'hoant diskuliañ dezhañ. Ar pezh zo torr-penn gant ar baotred eo ne gomprenont netra,
morse, ne welont netra, ne ziouetont netra. Aksel evel ar re all. Aksel nebeutoc'h evit ar re all, zoken.
Yaouankoc'h eo. Daou vloaz am eus warnañ.
Hag un dra all ivez. Aksel n'eo ket breur din, daoust ma tisklerian anezhañ evel-se d'am mignonezed.
Mab Michel eo, pa 'z on-me merc'h Josiane. Ha n'eus nemet pemp bloaz 'zo emañ Michel gant Josiane.
Evit se eo, marteze, ne wel ket Aksel sklaer e emzalc'h e dad. Ha piv a lavaro dezhañ ? Me ?
Deuet eo Michel en dro, un hantereur goude, sederaet. Galv ar c'hof ?

Abaoe ne gomzomp ket ken an eil ouzh egile. Ar pezh a zo gwashoc'h c'hoazh. A-boan ma
vousc'hoarzhomp. O, evel-just, n'eo ket bet pell ma mamm o tont warnon, kelaouet ma oa bet buan gant
e doutou Michel.
– Miriam, ne soñj ket dit ez ez re bell ?
– Re bell… Da lâret eo ?
Laoskomp anezhi da dostaat, da zisklêriañ ar pezh he deus da rebech.
– Petra a rebechez dezhañ ?
Prometet em boa din ma-unan chom hep kaozeal ouzh se d'am mamm. Derc'hel a rin d'am ger. Ne blegin
ket.
Ne blegan ket. Ne gomzan ket. Ur voger a zigompren a santan o kelc’hiañ, o waskañ ac'hanon. Ma-unan
emaon…
Hag e tarzhan! N'on ket bet evit derc'hel penn. Ma mamm eo, memestra !…
– Petra a zo, Mimi ? Din e c’hellez lârout, memestra. D’az mamm…
– Beñ… Ar gwin…
– Petra, ar gwin ?…
Diouzh ar mod ma sav ar goulenn, diouzh an ton he deus kemeret e santan diouzhtu eo loc'het fall. War-
gil, buan, Miriam. Setu me da brennañ ma beg evel ma rafe un istrenn.
– Petra an istor-se, Miriam ?
Ne c'hounezin ket. N'eus ket pennekoc'h eget ma mamm, pa lak en he soñj digeriñ un istrenn. Un
diskoulm, mar plij, un diskoulm…
– Beñ, ar gwin em boa skuilhet, deiz ma deiz-ha bloaz…
– A c'ha c'ha… N'eo ken se ?!
Ha dirazañ ma mamm o tirollañ evel ur sodez. 'Benn nebeut e raio goap ouzhin, o kaout ouzhin an ton a
vez implijet evit ar vugale.
– N'eo ken se, n'eo ken se … Nann ! Traoù all a zo.
Hag aze, hep gortoz he respont, em eus skarzhet ma sac'h. Diskarget ma c'halon.

Pa 'z int deuet da lojañ en hon ti, Michel hag Aksel, o deus direnket ac'hanon.
N'em eus ket anavezet ma zad gwir, pe ken nebeut. Hor buhez deomp hon oa savet, Mamm, Azenor, ha
me. Ur vuhez trankil ha sioul. Diouzh ar mintin, e gwele Mamm, asambles o lenn… Pourmenadennoù a-
hed ar stêr, ha tout ha tout… Poderezh, labour-dorn pe livaj, an eil e-kichen eben.
Direnket o deus pep tra.
Azenor, zoken, en deus bet da zifenn e dachenn ouzh Lili, kazh Aksel.
Ur mare diaes e oa bet.
Abaoe ez a gwelloc'h.
Michel a zo dornet-mat. Dreset ha renket en deus ur bern traoù en ti ha tro-dro. Echuet en deus al
labourioù chomet a-sav abaoe pell. Plijout a ra din chom da sellout outañ o vrikoliñ.
Aksel n'eo ket drouk. Un tammig penn-skañv met prest atav da rentañ servij. Dreist-holl pa vez paeet ar
servijoù-se goude dindan stumm madigoù pe skoazell evit ober e vMath. Barrek eo war an
urzhiataerezh. Sikour a ra ac'hanon da sevel ma zeuliadoù. A-drugarez dezhañ em bez notennnoù mat-tre
war Istor-Geo, dre ma oar bravaat ma skridoù dre lakaat dielloù a bep seurt, ha kinnig anezho gant implij
lizherennoù ha livioù a bep seurt. Danvez arzour a zo ennañ.
En em glevout a reomp mat. Met ne c'hellan ket mont betek diskar e dad. Ne vefe ket ar mab evit
kompren. Setu n'em eus den ebet da gaozeal gantañ. Na mamm, na breur. Den.

– Eh, Miriam, selaou an istor-mañ…
Cynthia hag hec'h istorioù. Ur gwir raouenn. Lezel a ra he divskouarn da ruzañ ha dastum a ra kement
istor lakaet da "farsus" a glev tro-dro dezhi.
– Teir maouez oc'h en em gavout dirak ur melezour-hud. Hennezh a sun an dud kerkent ha ma lâront
gaou...
Setu loc'het evit un istor a-live gant Carambar. Boh… Selaomp. N'eus netra d'ober estreget gortoz ma
tigorfe ar c'helenner deomp.
– Disklêriañ a ra an duardez " Me 'soñj din on an hini bravañ er bed " ha kerkent eo lonket gant ar
melezour.
Ya, gouzout a ran da belec'h ez aio gant hec'h istor hanter c’houennelour. Blev rous-du a zo gant
Cynthia.
– Hag an eil, blev rous dezhi, o lârout : " Me 'soñj din on an hini speredekañ er bed " ha kerkent eo
lonket gant ar melezour.
Poazh on gant istorioù pout a seurt-se. Ijinañ a ran ma zad, stag ouzh an daol-gont, en un ostaleri
bennak, o kontañ an istor-se. Hag unan bennak gantañ, dirollet da c'hoarzhin kerkent hag echu an istor.
Mantrus.
–… Ha d'ar veleganez d'he zro. Kregiñ a ra " Me 'soñj din… " ha sunet eo raktal.
– Boh…
Pellaat a ran diouti. En un taol. Skuizh. Divi. En ma fenn heklev c'hoarzhadeg ar vambocherien bodet
tro-dro d'am zad. Gwelloc’h din mont-tre er c’hlas da heul ar c’helenner eget selaou seurt diotachoù.
– Met … Petra ?… a c'houlenn Cynthia, du-se, e-kreiz an trepas.
Netra, Cynthia. Netra.
Me an hini eo a zo da damall. Ne c'hellan ket mui. N'on ket evit gouzañv mui. En em santout a ran o
trenkañ.
Aliesoc'h-aliesañ e taolan komzoù c'hwerv d'an holl tro-dro din. Laurie, ma amezegez, a oa bet an hini
gentañ evit sachañ ma evezh war se. War an taol em boa respontet taer dezhi:
– Met n'ez a ket mat ! Petra ez ez da ijinañ ?
Met bremañ, miz goude pe war-dro, e rankan anzav e oa ar gwir ganti.
Penaos en em dennañ ? A-benn nebeut n'em bo mui a vignonezed ma kendalc'han evel-se.
Cheñch aer. Mont da vakañsiñ. Met gant piv ? Mont da di Mami ? Re bell zo c’hoazh da c’hortoz. Teir
sizhun.

Ur mare displijus ma ‘z eo. Deuet eo an amzer vrav. Den ebet n’en deus c’hoant labourat. Kelennerien
‘zo n’emaint ket amañ, dalc’het ma ‘z int gant arnodennoù. Prantadoù amzer vak hon eus, e-leizh. Hep
netra d’ober. Kas am eus ouzh ar skol. Poent eo din skampañ kuit. Kuit !
Hag ar mintin-mañ, ar gwashañ. Chomet on sac’het gant ma c’hwil-tan, nepell diouzh bali ar Republik.
Bout. Graet en en deus «  Touf, touf… touf. » ha netra ken. Ha netra d’ober evit lakaat anezhañ
da loc’hañ en-dro. Dour-tan a zo, koulskoude. Daou zevezh ‘zo on bet e ti Leclerc o leuniañ ar veol.
Kaer ‘m eus troadikellat, bountañ, sachañ. C’hwezañ a ran, ken e ran. Blev. Pellgomz ? Michel a lak e
hezoug war responterezh pa vez war e labour. Ha Mamm ne gemer ket he hini en devezhioù m’he devez
kentelioù da reiñ. Re a aon he deus e sonfe e-kreiz he c’hentelioù. Mami ? Penaos ‘rafe evit dont ? Jon ?
Clara ? Cynthia ? Er skol emaint dija, sur-mat. Pase nav eur eo.
Tri c’hilometr a chom ganin d’ober. Penaos e rin ? Dale spontus am bo. Ha ne vefe ket gwelloc’h kas ma
skasoù da lec’h all ? Kas ma c’hwil-tan da renkañ ? Ober skolig al louarn, evel ma rae Mami gwechall ?

Chomet eo ar c’hClio a-sav daou vetr pelloc’h. Ha dañset ar rumba un tamm, amzer d’ur ramz lart ha
korfek dont er-maez dioutañ. Ma Doue ! Penoas e c’hell ur pakad kig ken bras kaout plas e-barzh ur
c’harr ken bihan ? Euzhus da welet, ur c’hof o tibaseal a bep tu hag o kouezhañ war e c’houriz. E roched
hanter zigor war ur c’hof blevek mat. Divc’har ront, evel peurrest an den. Blev melen berr diskramailh
ha daoulagad ront, glas, pinous. Un euzh !
Hag an euzh-se o tont davedon ! Sikour ! Gant ma ’z aio gant  e hent ! Met petra en deus d’ober er
c’harter-mañ, d’an eur-mañ, war ar straed-mañ ?
– Ha sac’het eo da vevel ?
Eurk ! Kaozeet en deus an euzhvil ouzhin ! Petra ? Petra respont ? Ober fas koad ?
– Beñ… Euh… Ya…
Met eus pelec’h emañ hemañ o tont. N’en em ginnig ket, zoken.
– Ha gellout a ran teurel ur sell ?
O Ket ! Tamm ebet ! Evel-se e krog an istorioù skrapañ bugale. Hag e echuec’h gwallet e deoñ ur foz
bennak pa n’eo ket en dour, pell eus pep lec’h, beuzet.
– Euh…
– Ale, n’em eus ket evit pell.
Hag e taoubleg war ma c’hwil-tan. Euzhus. Gwelet a ran ur c’hein ha n’eo ket ar paour kaezh roched
evit goleiñ hag un tamm eus e feskennoù n’eo ket ar bragoù evit kuzhat. A-ratozh e tiskouez e lodennoù,
n’eo ket posupl. Penaos e echuo ? Petra a raio ? Me, gouzout a ran a-walc’h. Kerkent ha ma sav e gein e
stlapan dezhañ un tamm trugarez, a-dreuz, hep sellout ouzh e fas, hag en hent !
– Ah… Ar voujienn… N’ho peus ket unan all, Miriam ?
– N’em eus….
Met penaos e oar ma anv, an druzoni-mañ ? O spiañ ac’hanon e vefe ? Abaoe pegeit ? Penaos ?
– Bah, n’eo ket sañsibl ! Kas a ran ac’hanout d’az skolaj ?
– Met … Met…
N’em eus ket bet amzer lârout muioc’h, m’hen tou ! Kemeret en deus peg er varenn-stur hag en azezenn
ha kaset ma c’hwil war-zu koufr e garr. Un rapt ! War-eeun dirak ma daoulagad ! Ha me ar plac’h
skrapet ! Biskoazh !
Aet on e-barzh koulskoude. Un dra bennak a lâre din ne oa ket evit boureviañ ac’hanon. Pout, tev, druz,
diskempenn, ya. Met drouk, ne soñje ket din.
Fidamdoue ! M’ho pije gwelet e garr ! Na lous ! Na dizurzh ! N’eo ket dimezet, hemañ, n’eo ket posupl.
Gwelet e vez mat n’eus den all ebet en e vuhez. Traoù e pep lec’h war an azezennoù, war al leur.
Pakadoù gwastilli, madigoù, paperachoù, grouan, poultrenn… Hag ar moged ! Ur moug !
– War ma hent emañ. N’em eus ket evit pell. Ha me, n’em eus eur ebet evit kregiñ.
– Met penaos e ouezit pelec’h emañ ma skolaj ?
– N’out ket merc’h Michel ?
– Euh… Geo …
– Ne oan ket faziet, neuze.
Ur mignon d’am zad ! Biskoazh ! Piv en dije kredet ! Pegen disheñvel int an eil diouzh egile ! Ken em
eus poan oc’h ijinañ penaos e ra pa vezont asambles.
Michel, atav ken kran, o tremen eurvezhioù er sal-dour… O c’hedal kement blevenn wenn. O troc’hañ e
varv bemdez… Hag hemañ…
Amzer d’ar C’hlio mont betek ar straed Jean Jaurès e kontas din e oa, eñ Chico, er memes sindikad ha
ma zad. Ha dileuriad an implijidi er C’homite Embregerezh. Hag un nebeud traoù didalvoud all.
Gouzañv a raen, mut ha didrouz, e vefe echu gantañ fardañ ur gurunenn d’am zad. Evel ma c’houzañve
ar paour-kaezh Clio dindan pouez hor revrioù. Dal, pa vin bras e vin gwerzhourez kirri. Renault hepken.
Ha resisosc’h c’hoazh, Clio. N’oc’h ket evit ijinañ pegen kalonek eo ar c’hirri bihan-se, daoust da tout ar
pezh e vezont lakaet da c’houzañv.
Skolaj Jean Jaurès. Ar wech kentañ din bezañ laouen oc’h en em gavout dirak ar c’haelioù daonet-se.
– Eh… Johann…
– Ya ?
– Euh… Netra …

– Ha neuze, graet ‘peus anaoudegezh gant Chico ?
Drant an ton. N’eo ket bet ma zad pell o lakaat ar gaoz war e geneil, p’emaomp en em gavet ouzh taol,
diouzh noz.
– Boh…
N’em eus ket c’hoant koazeal eus ar vlonegenn-se. Petra ‘m eus da lârout diwar e benn ? Netra.
– Jentil eo bet eus e berzh…
– Ya…
Etrezomp. Setu aze ur paotr yaouank-kozh n’en deus plac’h ebet en e vuhez hag a gav an digarez, a-
greiz-tout, da gaout kompagnunezh ur plac’h yaouank, brav, gwisket hervez ar c’hiz. Tout ar pezh n’eo
ket… O klask pakañ e oa, ha setu tout. Dre chañs n’em boa ket da vont pell en e garr lous mogedet…
– Ur galon aour eo ar Chico-se. Atav prest da rentañ servij. Ha morse n’em eus gwelet anezhañ o fachiñ.
Ar pezh n’eo ket mat evit un dileuriad. Un dileuriad a rank…
Ne selaouan ket ken… Dileuriad ma revr, n’eo ket ma aferioù. Klask a ran selloù Aksel. Eñ, kennebeut,
n’eo ket dedennet.
– Ha gouzout a rez ar pep bravañ, Johanna ?
Kaoc’h ! Perak eo distroet war ma zu ? Ne c’helle ket chom da « bostillonañ » dirak fri ma mamm ?
Sevel a ran ma fenn, ur refleks sot !
– Gouzout a rez petra eo e vicher ?
Evel pa vijen prederiet gant e vicher ! Spazher-laou ? Bouetaer gourglazarded ? Dastumer dinaozored ?
Dilavar e choman. N’eo ket strikt. N’eus ken gortoz. Birviñ a ra dija gant ar c’hoant disklêriañ un dra
bennak dedennus.
– Teknisian el labo. A-hed an deiz e labour war ur mikroskop elektronek ! Piv en dije kredet, hañ ?
Gwelet ‘peus anezhañ. Ijinañ a rit anezhañ, rampet war e venveg ?
O ya. Hag e ran. Diskennet e vragez. Garan e feskennoù lakaet war-wel d’an holl… Beurk !
– Bizied aour en deus, ‘toare. Fin-tre int. Resis e jestroù. Brudet-tre eo en e servij. Ha ma ne vefe ket bet
sindikalour e vefe tremenet da rener bihan, sur. N’eus ket pell…
Trawalc’h em eus bet gant an abadenn meuliñ. Leun ma c’hof. Ne servij da netra chom da selaou seurt
brabañserezh.
O tremen toull an nor e oan, Aksel war ma seulioù, pa ‘z eus bet hopet din gant Michel.
– Hag euh… Miriam ?
– Petra, c’hoazh ?
Displijus e oa an ton, a-ratozh kaer. Penn du en deus graet Michel kerkent.
– Chico a ginnig…
Petra eo al luziadell-mañ ? Santout a ran ar gwad o tont d’am fenn.
Merzet en deus n’on ket laouen. Balbouzat a ra. Ur blijadur din gwelout se.
- Prest e vefe da gemer ac’hanout bep mintin ha da gas ac’hanout betek al skolaj…
A c’ha c’ha ! Pebezh farsite ! O verc’heta e vefe ar paotr yaouank-kozh, gant asant ma « zad » !
Biskoazh !
– Merzet en deus pegen pezhell eo da c’hwil ha…
– Dre faot piv ?
Troc’het em eus e gaoz, iset gant ar fulor ! Beñ, ya, petra ! Ur c’hwil eil-dorn, kozh, null, hanter renket
gant mekanikour ar c’harter… P’o deus ar re all bravigoù flamm-flimin, lugernus hag herrus !
Ha me er-maez. Trawalc’h am boa klevet evel-se.
Mont gant ar sumo d’ar skol ? Bemdez ? Met da belec’h ez eomp ?

P’en deus kornet, an devezh war-lerc’h, em eus lakaet anezhañ da c’hortoz. A-ratozh. Pleget em eus, ya,
dirak arguzennoù ma mamm. Un eur em eus stourmet, gant kri ha leñv. Hag asantet e fin ar gont, evit
ober plijadur dezhi. Met gouzout a ra a-walc’h. Kelaouet eo. D’ar c’hentañ bramm a-dreuz e tarzhin.
Hag e rin.
Naetaet en doa e garr. Na traezh, na blev, na bruzun ken. War-bouez un tamm paper bihan e foñs an
azezenn n’em eus kavet netra da rebech. D’ar paotr, e-unan, e oa bet graet un tamm kempenn, zoken.
Troc’het ar barv, gwisket cheuc’hoc’h… Ha ne vefe ket e soñj merc’heta, memestra ?
Evit diskouez dezhañ e welan sklaer ha n’on ket plac’h da vezañ bamet gant nebeut on chomet dilavar a-
hed tout an hent.
Eñ, diouzh e du, ne lavare ket muioc’h. Met plijet eo bet din e tremenfe evel-se. Petra ‘m boa da goll en
afer, e gwirionez ? Netra. Ha padal e c’hellen chom diwezhatoc’h a-raok diblasiñ. Kement-se gounezet
evit chom d’ober teil en ma gwele.
– Diskennit ac’hanon gant an tan ruz, amañ, mar plij.
Ne felle ket din bezañ gwelet o tiskenn eus e garrigell. Peseurt brud ne dapfen ket ? Kaer he deus
Cynthia bezañ mignonez din, n’eus ket droukoc’h teod er skolaj.
Hag un hej dorn laosk evit kimiadiñ.
Peder gwech ar sizhun e ran an hent gant Chico. Kaozeal a reomp un tamm, evel-se.
Dedennet-tre on gant e zaouarn. Bihan, kuilh… « ha nerzhus war un dro », a lâre Tad din. Ne glotont ket
tamm ebet gant ar peurrest.
Eñ, Chico, ne ra nemet kaozeal din eus e labour, eus e sindikad, eus ma zad. Bamet e oa ar sumo gant
Michel.
– Gouzout a ra kaozeal, ur spont !
– Re wir, a huanadan evit respont.
Ur flaper, ya. Ne oar nemet ober se. Ha pa vez kaoz eus ober – evel prenañ din ur skoot all – n’eus mui
den.
– Dec’h hon eus bet un emvod meur gant ar vicherourien. Abaoe dek devezh ez eus harz-labour-tro en
ti…
Ha setu. Kompren a ran gwelloc’h. Abaoe ouzhpenn eizhteiz eo gwashoc’h gant ma zad, gwashoc’h eget
boaz.
– … evit ma vefe paeet dezho ur prim evit al labour lous ha trouzus a zo er stalioù didroc’hañ. N’hon eus
ket gounezet kalz, 15€ ar miz, met kement-se atav. Lod ne gavent ket e oa trawalc’h ha fellout a rae
dezho kenderc’hel gant ar stourm betek lakaat ar renerezh da dufañ muioc’h. Div pe deir gwech
ouzhpenn…
Istorioù goproù. Bof… Dister. Me, pa vin bras, ne vin ket micherourez. Setu ne ran ket forzh.
Perukennerez. Pe stilist. Ha neuze, ar c’hudennoù gopr ganto…
– …Santout a raemp e oa stegnet an dud. Er foñs war an tu kleiz deomp e oa ur vandennad tud eus ar
CGT, bep a begsun ganto ouzh o bruched. Start e vefe ar c’hrogad.
Hag e peseurt sindikad emañ ma zad, neuze ? Me soñje din e oa ar CGT ivez. Laosket em eus Chico da
zibunañ e istor.
– …Tud ar CGT o deus kaozeet. Strakadennoù daouarn e-leizh o tont eus ar c’horn-se. Goude e oa bet
hon tro. Bewech e veze aet war hor c’haoz gant goulennoù pe gant huchadennoù pe c’hwitelladegoù.
Diaes e oa displegañ un dra bennak d’ar pennoù beulke-se. Ha neuze, d’ar poent-se en doa kaozeet
Michel.
Kaer em eus bezañ hegaset alies gant ma zad-kaer, gant e zoareoù, e neuz, e vod da gomz ouzhin… bez’
e rankan anzav e oan war evezh. Betek disoñjal lezel ac’hanon e-kichen an tan ruz, e-kichen « Ar
Marc’h Glas ».
En em gavet e oamp dirak kaelioù al skolaj. Chomet e oa ar c’harr a-sav. N’ez aen ket er-maez. O
c’hortoz e oan fin istor Chico.
– …M’ho pije gwelet penaos en deus kemeret ar gaoz. Sirius e oa. Mennet. Komzoù kalet a oa gantañ a-
enep ar renerien. Ne oa trouz ebet er sal. Lâret e vefe en doa desket e destenn. Morse ne chome bout. Ne
vesteode ket an disterañ. Ur wech e oa chomet a-sav evit adkemer e alan. Stlakadennoù daouarn a oa bet,
eus pep lec’h er sal. Eus pep lec’h. Ha kendalc’het en doa. Met cheñchet e oa an ton, un tamm.



Anavezout a ran anezhañ mat. Ne oa ket mui heñvel. Ur wech bennak en doa mousc’hoarzhet. Ur wech
all betek kemer da dest unan bennak a oa tro-dro dezhañ. D’ar poent-se…
Sonet eo ar c’hloc’h. Klevet em eus anezhañ ac’hann. Ne c’hellan ket chom pelloc’h. Mod all em bo
droad da gaout rebechoù trenk an tad Bourliet, hor c’helenner fizik muiañ-karet.
Digoret ‘m eus an nor. Bet on bet tost da astenn ma fenn dezhañ evit bouchañ dezhañ. Refleks. D’ar
poent diwezhañ em eus gallet en em dennañ. Ouf !
Un tamm salut dezhañ, hep treiñ ma fenn war e du. N’em eus ket c’hoant e welfe on deuet da vezañ ruz.

Gwelloc’h ez a an traoù er gêr. Aet on bet betek goulenn digant ma zad peseurt diforc’h a oa etre ar CGT
hag ar sindikadoù all. Petra n’em eus ket graet aze ? En e vleud e oa, me lâr deoc’h. Morse ken ne savin
seurt goulennoù. Bremañ e ouzon pep tra CGT, CFDT, FO hag SFIO pe un dra bennak evel-se, ha SMIG
ha traoù all c’hoazh.
Roet en deus din ul levr hag un nebeud follennoù pleg-dibleg leun a resisadurioù war istor ar stourmoù
sokial. Bof. Da selaou eo mat. Da lenn eo un afer all.
E fin ar sizhun hon eus pedet Chico. Fellout a rae d’am zad trugarekaat anezhañ ha ma mamm he doa
c’hoant gouzout e piv e fizie he merc’h bep mintin. Ur c’houblad all, sekretour ar sindikad hag e wreg a
oa bet pedet ivez.
Ar re-se n’o doa bugel ebet. Setu ma ’z omp chomet ouzh taol gant ar re vras, Aksel ha me. Da c’hastiñ !
Ne oa tamm kaoz a zeree ouzhomp. Ar wazed gant o stourm hag o c’hlemmoù ouzh ar renerien. Ar
merc’hed gant o beajoù. Hag an alkol, sof-kont.
Teir gwech ez eus bet servijet banneoù digor-kalon. Tapet he deus ar voutailh whisky ur sapre flac’had.
Hag heñvel evit ar c’hraoñ-marmouz hag ar pistach. Pennoù du a raen d’am zad met ne selle ket ouzhin.
Raklet a oa da goan. E penn an daol e oa an tri gwaz, goude an div vaouez, tal-ouzh-tal ha ni er penn all.
Ne oa kaoz nemet en ur penn, anat.
Selaou a raemp, ha plantañ en hor c’hourlañchenn, didrouz. Petra ober, estreget se ? Er penn all, ma zad,
gant e varvailhoù. Ne oa nemetañ o komz. Hag o servij ar re all…
– Ur banne ?
– Bihan neuze…
Ne gleve ket pe ne felle ket dezhañ klevout. Banneoù sonn a ziskarge dalc’hmat. Hag ar re all d’ober van
da vezañ rediet.
Betek ar wech ma lakaas Chico e zorn war e werenn. Ha derc’hel anezhañ, daoust da bedadenn e vignon.
D’ar poent-se, dre zegouezh penn-da-benn, eo en em gavet hor selloù, amzer un eilenn. Ha goude, netra.
Galvet Chico gant ar gaoz war-dro ar 35 eurvezh hag an dañjer gwelout ar batroned o krignat an
araokadennoù sokial bep un tammig.
Ouzh taol on bet euzhus. Gouzout a ran. A-boan m’am eus respontet d’an itron Bobinet pa c’houlenne
ganin kelou eus ma studioù. Ha p’en deus bet ma zad c’hoant diskouez d’e vignoned pegen barrek e oan
bremañ war istor ar sindikadoù em eus kaset anezhañ da sutal, propr ha kempenn.
Ken kempenn ma ‘z eus bet un tamm toull er gaoz etre ar re vras. Amzer dezhi disouezhiñ. Ma ! Petra ?
N’on ket ur marmouz.
Poaniet em eus evit kas ma zammoù fourmaj raklet d’an traoñ ha kuit, ur wech tremenet dre ar skornerez
evit kemer un dibenn-pred da zebriñ er sal, dirak ar Star Ac’.
Pa ‘z int aet kuit e oan kousket pell’zo. Evit-se, sur, n’em eus ket bet trouz gant ma zad.
Hag an devezh goude em eus poaniet da c’hortoz ar mare diwezhañ da sevel evit ma ne c’hellfen ket
chom da barlantiñ gantañ.
Dirak dor al liorzh e oa ar C’hlio o c’hortoz.

Didrouz eo bet ar veaj. Ar pezh a oa souezhus. Abaoe un tammig a oa e komzemp a galon frank, an eil
gant egile. Plijout a rae Chico din. E zoare da welout ar re yaouank, an darempredoù etre an dud, paotr
ha plac’h, pinvidik ha paour, yaouank ha kozh. Da zeskiñ a oa. Hag ouzhpenn… dedennet e seblante
bezañ gant ma sav-poent, atav.
Met hiziv e chome mut, ken e oan direnket-naet.
– Eum…
– Petra ?...
Diaes e vefe. Eñ an hini eo a voulc’he gant ar gaoz, peurvuiañ.
– Un dra bennak a zo a-dreuz , euh… ?
Morse ne ouien penaos mont dezhañ. Ober Chico anezhañ evel ma zad ? Se zo mat evit keneiled labour.
Aotrou Blanchard ? Evel ma ne anavezfen ket anezhañ. Jean-François ? N’on ket eus e familh.
– Bib.
– Petra ?
– Gra Bib ouzhin… Ha mat evel-se.
Penaos e ra ? Lenn er speredoù pe betra ?
– Bib… Evel Bibendum. Gouzout a rez, ar paotr Michelin, an hini gwenn tev… Ken tev ha me.
– Met Chico eo da lesanv…
– Evidout e vo Bib. Nemet evidout. Ur sekred etrezomp.
Distegnet an aergelc’h.
– Petra a zo war da c’houlou… Bib ?
– Ur vignonez – vihan – am eus a zo re brim he zeod ha re griz he barnadennoù.
– Piv ? Me ? N’on ket da vignonez vihan !!!
– Un doare da gomz e oa, nemetken. C’hoant ‘peus gouzout ar fin pe ne ‘z peus ket ?
Displegañ a reas din e santimant. Re daer e oan ouzh ma zad. Ne oa ket dre e faot. Ur paotr mat e oa, hag
a ouie reiñ eus e amzer, betek re. Setu ma c’hoarveze gantañ en em bakañ war ar boued.
– …Ha war ar boeson !
– Ya, marteze… Met komprenus eo. D’an daoulamm e vev e vuhez. Setu m’en deus ezhomm kaout
digoll.
– A larez… Met n’ouzez ket penaos e vez er gêr, ur wech kuitaet ac’hanoc’h. Ur gwir leue. Perak ne
baouez ket  da evañ ?  Ur gwir lonker ! N’en deus tamm doujañs ebet ouzhomp, e gwirionez.
– Ma soñj dit eo ken aes-se. Ha perak e chaokit atav an tammoù toaz-se anvet chewing-gum ? Ken eo
diaes gouzañv trouz da javedoù hag hini da deod. Ken eo diaes din kompren ar pezh a fell dit lârout, a-
wechoù. Ha...gnngnngnn…n’en
deus…gnngnn …tamm…gnngnn…doujañs…gnngnn…ouzhomp…gnngnn…,e gwirionez…gnngnn
– Gwir ?
Sabatuet e oan, lip !
– Gwir. Ha koulskoude, n’em eus ket graet fas koad ouzhit, morse. Klask dioueriñ da chewing-gum hag
e weli n’eo ket ken aes dioueriñ ar gwin.
Didrouz e chomas an daou e-pad ur pennadig, pep hini dalc’het gant e soñjoù.

– Nann ! N’eo ket posupl !...
Ur penn spontus a oa gant Mamm.
– 3,12 gramm a lârez ?... Ya…. Ket… Ospital La Rochais… Ket hiziv ? Perak ?
Setu ! En em gavet ar pezh a oa tonket da zont ! N’eo ket evit netra ne felle ket din mont gantañ en e
garr-tan. Paour-kaezh brell !
Kerkent hag echu he fellgomzadenn gant ma mamm e klaskis kaout titouroù. Etre div zifronkadenn e
teuas a-benn da gontañ deomp.
– Dalc’het e oa bet en e labour…
«  Chomet eo hennezh da lipañ banneoù, ya ! » a gomprenen-me.
– …Un emgav en doa bet d’ar poent diwezhañ…
«  Ur bambocher all o tont da ginnig banneoù ! »
–…Chomet e oant da studiañ un teuliad…
«  Paket un tortad gant e vignon »
– …Ha pres warnañ distreiñ d’ar gêr…
«  Hag evet betek re »
– …N’en doa ket gwelet e oa an oto dirazañ o c’horrekaat …
« Fall eo an alkol evit ar refleksoù »
– …Hag eñ a-benn dezhañ !...
«  1-2 eilenn, amzer kas ar c’helou eus al lagad d’an empenn ha d’an troad. Kalz muioc’h goude bezañ
bet evet alkol ».
– E ospital La Rochias emañ, riskl gantañ da goll ur c’har ma n’eo ket an div !
Ma Doue, penaos e vefe ar vuhez, amañ en o zi, gant an tad war ur gador-ruilh a-hed an deiz ?
Krenañ a reas Mamm. Ha kregiñ da leñvañ.
Mont a reas Aksel war he zro, da glask he frealziñ. Ha me ivez, anat, daoust din bezañ strafuilhet-mat.
Penaos e raimp ?

Aet omp betek an ospital. N’omp ket bet aotreet da welout anezhañ. Re fall e oa e stad. Setu m’hon eus
ranket gortoz en trepas e-keit ma oa ar medisin o kaozeal gant Mamm.
Ne oa ket bet troc’het e zivesker met ne oa ket savetaet evit se. Ne seblante ket ar c’hlañvdiourezed
bezañ gwall strafuilhet. Boas e oant marteze. Ma mamm, hi, ne oa ket, anat. Ur penn hir a rae, o selaou
anezho. Kerkent hag echuet o diviz he deus troet Mamm kein, hag hi da gas un dorn war-zu he
daoulagad da sec’hiñ un daerouenn bennak. N’omp ket chomet da louediñ pelloc’h.
Penn trist he deus graet Mamm a-hed an hent. Aksel, a-dreñv, ne ranne grik.
A-boan en em gavet er gêr he deus kaset pellgomzadennoù d’ar familh. Da Mami, d’he c’hoarezed…
Pell eo chomet stag ouzh ar pellgomzer, serret warni en he c’hambr.
Daoulagad c’hleb a oa c’hoazh outi pa oa deuet en-dro er gegin. Ha kentoc’h eget klask gouzout petra
fardañ da goan – naon-du am boa, me ! – e oa aet war-zu ar boutailhadoù digor-pred. Ha servijet dezhi
he-unan ur pezh mell banne whisky. D’ar poent-se eo e oan tarzhet.
– A, Ket ! Trawalc’h evel-se !
Chomet e oa-hi da sellout ouzhin, alvaonet
– Er c’haoc’h emaomp ! Er c’haoc’h betek toulloù hon daoulagad ! Abalamour d’an alkol, d’an evajoù
brein a seurt-se. Ha te ne gavez ket gwelloc’h eget en em deurel d’ar boeson ! Met pelec’h emañ da
benn ?
– Met, Mimi…
– Echu gant Mimi, dija ! N’on ket ur babig ken. Skuizh on ! Poazh ! Rentet ! Divi ! Gant o aferioù alkol.
Met petra a zegas deoc’h ? Ha ne welit ket tout an droug a ra ? Marteze ne vo ket troc’het e zivesker
dezhañ ? Met penaos e valeo hiziviken ? Piv a raio war e dro ? Peseurt labour en do ? Peseurt buhez ?
Ha ni, peseurt hini ?
Ya, tarzhet e oan. Bewech ma felle dezhi dont war ma ma c’haoz e huchen kreñvoc’h.
Ur mare bennak em boa kemeret he gwerenn ha skuilhet pep tra en dar, trumm. Ar penn a oa aet outi !!!
– Selaou, Miriam…
– Netra ! Dav dit gouzout petra a garez ar muiañ. Da vugale pe an alkol null-se. Dibab. Pe me pe ar
whisky.
Ur vamm all he dije lâret diouzhtu « Ya, mat eo, digarezit ma lapinig… » pe un dra evel-se. Ma hini, ket.
Kroget e oa gant «  Met… » Trawalc’h e oa bet din. Aet e oan kuit. A-dreñv din e kendalc’he-hi :
– Ya ! Gra da sinema ! Troc’h kuit ma fell dit !
Aet e oa Aksel d’e gambr, spontet. Sklaket ‘m boa an nor war ma lerc’h, herr.

Diwezhat e oa. Re ziwezhat evit pellgomz d’am mignonezed, da c’houlenn bod evit an noz. Graet ‘m
boa tro ar c’harter da glask prenañ un draig da zebriñ gant an tamm moneiz a oa ganin.
Pa oan distroet e oa noz du. Mont da c’houlenn digor ? Da belec’h mont, ‘mod all ? Er c’hav ?
Ijinañ a raen dija pegen dous e vefe en em damolodiñ dindan ma golc’hed. Met gwelout a raen ivez, re
vat, an tamm mousc’hoarzh goapaus a rafe ma mamm ouzhin ‘benn an deiz war-lerc’h vintin.
Diskennet e oan gant an diri, pounner ma fenn.
En hor c’hav n’em boa kavet nemet tammoù kartoñs da lakaat war al leur – na pegen kalet !–  hag ur
c’hozh pallenn leun a doulloù da wareziñ ac’hanon diouzh ar yenijenn.
Kaer e oa d’al leur bezañ kalet, ha d’ ar pallenn tanav, chomet e oan kousket diouzhtu. Skuizh gant
darvoudoù an devezh, marteze.
A-greiz tout e oan bet dihunet gant trouz o tont eus an trepas. Tud yaouank o tont , daou pe dri. Buan-
buan eo aet ma spered. An nor ! N’em boa ket prennet war ma lerc’h. Sevel ! Buan ! Stoket em boa ouzh
un dra bennak. Ha trouz ! En damdeñvalijenn n’eo ket aes gwelout. Pa oan en em gavet dirak an nor em
boa komprenet e oan re ziwezhat. Dirazon, tri leustreug boutonek a darluche ouzhin. C’hoant ‘m boa bet
da vountañ an nor, da huchal, da skeiñ… met warnon e oant dija, o dorn war ma genou.
– Selaou priñsezig… Da-unan emaout evit tremen nozvezhioù ? N’eo ket mat. Yen eo dit, sur. Setu ni
deuet da dommañ dit, a lâras unan e pleg ma skouarn.
N’anavezen ket anezho. Ne oant ket eus ar c’harter.
A-dreñv dezhañ e oa e geneil o kenderc’hel.
– Petra a sonjez eus dremen un tamm abadenn blijus asambles ? Plijadur a vo evit an holl. Evidout-te,
ivez. Re sur on.
Graet em eus « ya » gant ma fenn. Ar c’hentañ tra a verne din eo e tennfe an istrogell all e bav a-ziwar
ma genou. Goude e vefe gwelet. N’on ket fall evit arguzenniñ, a lavar din atav ma c’helennerez galleg.
Ha dont a rin a-benn da sioulaat ar re-mañ.
A-boan frotet ma muzelloù on kroget.
– Plijadur ? Perak pas ? Met amañ, al lec’h n’eo ket dreist.
Da gentañ gounit amzer, ha lakaat anezho da gomz. Disonnañ a raio dezho.
– N’eus ket plas, gwelout a rit a-walc’h. Hag ouzhpenn, evit ober ar fest eo gwelloc’h evañ…
– Peadra zo ganeomp, a lâras an trede lañfre o kas e zorn war chakod e vantell.
Paket-berr ar plac’h.
– Ha selaou sonerezh. Ul lec’h all ho pije da ginnig din, karedig ?
Astenn a ris ma muzelloù war-zu ar paotr tostañ, evel ma ra ar gisti er skinwel. Ar pezh a gont eo dont
er-maez eus an toull-mañ. Ur wech war ar straed e teuin a-benn da skampañ kuit, na pa vefen evezhiet
mat.
Bouchañ a reas an aneval din. Pouah ! Un alan marmouz spazhet ! Derc’hel a rae ac’hanon etre e
zivrec’h. Ha me da dreiñ hor c’houblad evit ma vefen tost ouzh an nor, chomet damzigor.
Siwazh ! A-raok m’em bije bet amzer da gas ma raktres da benn e voe bountet war an nor. Miriam, ma
merc’h, dav ‘vo bezañ finoc’h !
– Ha ma evfemp un bannig ? Petra ‘zo deuet ganeoc’h ?
Ar bountoneg all a ziskouezas e voutailhig, liv al lorc’h en e zaoulagad. Tikedenn ebet ouzh ar voutailh.
Ur meskaj ? Aiou !
Azezañ a rejomp war ar c’hartoñsoù ha lakaat ar voutailh da dreiñ. Ne oa gwerenn ebet ganto, anat. Pa
zeuas ma zro ne laoskis nemet ur beradig da dremen em c’houlañchenn. Evit tañva. Pouah ! Deviñ a rae
din. Santout a raen an dourenn o tiskenn a-hed ma c’horzenn-voued !
– C’hem c’hem… a ris a-raok tremen ar voutailh d’am amezeg.
Ne oant ket gouest da welout pegement am boa evet. Gant ma vefent mezv, o-zri, a-raok din…
Adalek ar mare-se n’em boa bet nemet ur preder. Lakaat ar voutailh da dreiñ. Ha komz skañv evit
derc’hel o evezh e-keit ma vefent o c’houllonderiñ anezhi.
Met ne droe ket evel ma ‘m boa c’hoant. Debron a zeue dezho. En em bitouchañ a raent diardoù, evit
reiñ din da gompren. Ha frazennoù hudur  distaget a-ratozh kaer. Ha gwilc’hadennoù pounner.
Ne chome tost netra er voutailh ha ne seblantent ket bezañ mezv, koulskoude. C’hoant ‘m boa bet sevel,
evel-se, dre froudenn.
Met santet em boa un dorn o kregiñ em hini.



– Met laosk ‘non ! Ober ‘rez poan din !
– Azez !
– Ezhomm ‘m eus mont d’ar privezioù.
– Chom amañ ! Staot e-barzh ur c’horn !
– Met n’ez a ket ???
Huchet ‘m boa. Sachet ‘m boa war ma dorn. Diabafañ o doa graet an daou all. Klasket ‘m boa difretañ.
Kouezhet int warnon.

Ouzhpenn hanternoz eo. Aet int kuit, ur wech bet o gwalc’h. Ma-unan emaon. Poan’m eus. E pep lec’h.
En diabarzh hag en diavaez. C’hoant ’m bije leñvañ met ne zeu daeraouenn ebet din. Huchal! D’ober
Petra ? Skeiñ gant kement tra a zo tro-dro din. N’em eus ket nerzh ken? En em damolodiñ a ran en ur
c’horn. Pas bezañ gwelet ken, gant den. Forzh peseurt mod, da betra ‘servij ? Bezañ brav... Bezañ
plijus… Bezañ seven... Bezañ ?
Skeudennoù du a dremen war ma spered, diehan. Ober a ra an holl aon din. Ha poan. Ar re ne garan ket
hag ar re a garan, ma mamm, ma mamm-gozh. Distummet eo o c’horf, gwalldroet o mousc’hoarzh ha
skeudenn an droug e-kreiz o daoulagad.
Deuet on a-benn da leñvañ. Ha graet ‘m eus e-pad pell, sioulik, ma-unan en ma c’horn, ken eo disec’het
ma daoulagad. Gant ma ne vin ket o tougen, ouzhpenn ! Kaout ur bugel diouzh unan outo ! Biken !
Kentoc’h mervel !
Poan ‘m eus. Gwad a zo war ma dilhad. Ma dilhad ! E peseurt stad ?! N’eus ket un tamm en e bezh.
Penaos e rin ?
Distreiñ d’ar gêr. N’eo ket diaes. N’eus ken pignat betek ar pevare estaj, aze, gant an diri, e penn an
trepas…
Ket. Re gontant e vefe-hi. Aze, da vat, n’eo ket ur gentel a glevfen ! Ur gorventenn.
Ne fell ket din chom amañ. N’on ket gouest. Re… Re lous eo al lec’h-se bremañ.
Dre chañs n’o deus ket laeret ma hezoug diganin. Penaos e ran ? Piv a c’hellan… ?
– Allo, Chic… fin, Bib ?
Na vad a ra klevout e vouezh. Me soñje din bezañ goullonderet ma beoliad daeroù… Ha koulskoude, tra
ken klevout e vouezh en deus lakaet an dour-red da zont.
Gouzout a ran emañ aze. Ne gomz ket. Gortoz a ra ez afe al leñv da hesk.
– Miriam ?
– Deus da gerc’hat ac’hanon…Diouzhtu, mar plij…
N’en deus ket savet a c’houlennoù. Nemet:
– Pelec’h emaout ?
Un hanter eur goude, p’em eus gwelet gouleier ur C’hlio o toullañ an deñvalijenn em eus laosket ma
c’halon da dridal.  Ha pa ‘z eo deuet er-maez em eus lammet ouzh e c’houzoug. Na vad a ra. Ar wech
kentañ eo din bouchañ dezhañ.

Dihunet on bet gant trouz un horolaj o seniñ. En ur gwele mod-kozh emaon, dezhañ gwerzhidoù ouzh an
talbenn. Ar wech kentañ din kousket war ur vatarasenn laosk evel-se. Evel pa vefec’h war ur pouf bras,
e-kreiz ur mor a bluñv. Kozh eo pep tra tro-dro din : ar paper moger, ar poltredoù, al levrioù… C’hwezh
ar c’hozh a zo ivez. Abaoe pell n’eus bet den o vevañ amañ, anat. Oc’h huñvreal emaon ? Ha dihuniñ a
rin, a-greiz-tout ? Ha ne vefe bet eus an darvoudoù kriz-se nemet ur gwallhuñvre ?
Ma c’horf a respont “Nann”. Sevel a ran al liñsel evit sellout outañ. Ar bloñsadennoù. Ar boan a santan
c’hoazh. Siwazh. Na karet em bije… Santout a ran an daeroù o tont en-dro…
Un dister a drouz reoliek a glevan o tont eus an traoñ. Sevel a rin ha mont da welet ? Pe gortoz ?
Aet e oan da gousket dilhad ha tout. E peseurt stad emaint ?! Penaos ober ? Ha me ? Ha ma vefen
dougerez ? Doue ! Penaos e rin ?
A-greiz-tout eo bet sachet ma evezh gant ur bern dilhad lakaet war ur gador, e-kichen an nor. Petra ? A-
raok o diblegañ e ouien. Dilhad din.
En em wisket on, debret gant ar c’hoant gouzout. Chi… Bib. C’hoant am eus da glevout anezhañ. Piv a
gavin en traoñ ?
Gwigourat a ra an diri dindan ma fouez. Kelaouet evel-se neb a gar : unan bennak a zo o  tiskenn. En
traoñ e vez dalc’hmat ar memes trouzig. Tchik, tchik…
Ken kozh eo an traoñ hag al laez. Leun a vitrakoù o tegas da soñj eus ur vuhez bet. Un horolaj evel e ti
Mami, paper moger bleunioù bras gwer. Bouah !
Bountet em eus dor ar gegin. Aze emañ, o trailhañ karotez.
Sevel a raur penn mousc’hoarzhus davedon.
– Ha neuze ? Mont… Euh… Demat Miriam…
War e zaoulagad ur mousc’hoarzh jenet. Ne ouie ket penaos kenderc’hel gant ar gaoz, ar frai kozh !
– Demat, Bib.
N’eo ket aes adkregiñ gant ar vuhez. Ober evel pa na vefe c’hoarvezet netra. Gloazet on. Rentet.
Distrujet. C’hoant ganin tec’hout pell. Ha koulskoude laouen o vezañ amañ, gantañ, en un ti ken kozh ha
ken dizurzh…
– Met…
Morse n’em bije kredet e veve evel-se, eñ, paotr ar mikroskopoù.
– Met… N’emaout ket sañset bezañ o labourat d’an eur-mañ ? am eus goulennet.
– Eo. Met pellgomzet ‘m eus abred ar mintin-mañ evit lakaat un devezh RTT.
– Evel-se ?
Laosket en deus e garotez war an daol.
– Ya. Peurvuiañ e rankomp derc’hel anezho en a-raok met asantet en deus ar chef evit an taol-mañ.
Gwelet-mat on, daoust din bezañ sindikalour. Komprenet en deus ar chef e oa darvoudoù bras pa raen
ken diwezhat.
Sellet em eus outañ pizh. Kozh e oa. Ken kozh hag e di. Ha ken dous ivez, moarvat.
– Graet ‘peus se evidon ?
– Evit piv, ‘mod all ?
– Hag an dilhad war ar gador ?
– Bet on e ti da dud er mintin-mañ.
– Flatret ‘peus ?
Un douetañs e-barzh ma mouezh. Klasket en deus ma selloù.
– Flatret ? Tamm ebet. Er c’hontrol. Kontet em eus lus d’ho mamm. Ha kredet he deus. Anat. Gouzout a
ran kontañ istorioù brav, atav.
– Hummm…
Penaos kregiñ ? Ha c’hoant em eus da gregiñ, e gwir ?
Ma ne ran ket gantañ, bremañ, ne rin gant den, morse.
– Bib…
Savet en deus e selloù a-ziwar e gastolennad karotez.
– Trugarez evit dec’h…
Mut e chom paotr ar mikroskopoù. Selaou, studiañ, kuit a from.
– Tapet on bet ganto. Ha…
Hag an daeroù-se, o tont en-dro! Da sutal. Morse ne vo peoc’h ganto !



Stardañ a reas Bib e vuzelloù. Sevel e zaoulagad glas-sklaer war-zu e vignonez vihan. Sevel a ra ha mont
da frealziñ e vignonez yaouank. Hag o kemer anezhi, o tibradañ anezhi, evel m’en dije graet d’e verc’h,
m’en dije bet unan.
Hag ar plac’hig da gontañ dezhañ etre div difronkadenn. Ur gaoz diaes da heuliañ, a-wechoù re vuan, a-
wechoù re izel…
Daoust da Vib chom didrouz n’eo ket diseblant. Ur wech an amzer e hej e benn pe e tistag un tamm
trouz bihan.
– Ha tout an traoù-se abalamour d’an alkol. Soñj, Bib. Morse ne c’hellin distreiñ war-se. Gwallet
abalamour d’an alkol, abalamour d’am zad. Ne c’hellin ket pardoniñ dezhañ. Morse. Na bevañ en e di…
Ne oa ket echu an disklêriadennoù. Re vat e ouie Bib.
– Ne vefe ket euh… moaien din dont da chom amañ kentoc’h eget bevañ er gêr ? Sikour a rafen
ac’hanoc’h da reiñ aer yaouank d’an ti. Plijusoc’h e vefe deoc’h, dit ha d’az mamm, a gendalc’he ar
plac’h e-ser torchañ he daoulagad.
Ur vaouez treut ha daoubleget a dremene dres d’ar poent-se, war an alez, dirak ar prenestr. Hepdale e
voe en ti.
– A ! Dihunet an dimezell ! a estlammas-hi.
– Direnket em eus ac’hanout. Dec’h noz hag er mintin-mañ, a grogas Miriam war don ar goulenn
digarez.
– Tamm tout ebet. Ha goude ? Graet eo ar re yaouank evit derc’hel bev ar re gozh. Diskuizhet out ?
Ar memes daoulagad, ar memes divskouarn. Hag en em renkañ mat a raent, war a seblant. Ya, eürus e
vefe bet Miriam o kaout un tamm toullig amañ evit ober he neizh.
- Kostezennoù moc’h gant karotez hag avaloù-douar nevez eus ar jardin a vo da greisteiz, dimezell.
Mont a raio deoc’h… ?
– Ne oan ket o soñjal chom. Direnkañ a rin.
– Er c’hontrol. Plijadur a raio deomp. Ne welomp ket mui kalz a dud, a glozas ar vamm-gozh.
Dispar e voe bet ar pred. Pell zo n’he doa ket debret Miriam avaloù-douar ken mat. Ya, amañ e vefe en
he bleud.

Fin ar pred e savas Bib peusfonnus.
– Ma… N’eo ket tout. Gwelloc’h eo deomp diblasiñ diouzhtu a-raok m’en em gavfe an holl…
– Diblasiñ ? Da vont da belec’h ?...
– Met da welout da dad, evel-just. ‘M boa ket lavaret dit ?
Hag ar grennardez da ziskouez kerkent ur penn mouzhet.
– N’ ez in ket.
– N’eo ket jentil evit da dad.
– Ma soñj deoc’h eo jentil ouzhimp p’en em vezv evel ma ra. Lakaat a ra e vuhez en arvar, mat eo, e afer
eo. Met hor buhez deomp a lak en arvar, ivez. Ha reizh e kavez mont betek bezañ 3,12 gramm en e wad
ha bleniañ, memestra ?
– Met, Miriam…
– O gouzout a ran. C’hoant ‘peus difenn anezhañ peogwir eo da gamarad. Kamarad an tortadoù, d’ar
gwener d’an noz. N’out ket evit kompren petra eo kaout mezh gant un tad mezvier.
– Miriam… Selaou…
– Holl oc’h heñvel-c’hwi, mignoned d’ar voutailh. Whisky pe Ricard, ne rit ket forzh ‘keit ha ma vez
alkol en ho kwerenn ! M’en argas ! Nann, n’ez in ket da welout anezhañ, n’on ket evit gouzañv anezhañ
ken. N’eo ket mui ma zad. Ha forzh penaos n’eo ket bet morse !!!
– Miriam !
Huchet en doa Bib a-bouez-penn evit bezañ klevet. Amzer dezhi teurel ur sell warnañ en doa astennet.
– N’eo ket eñ.
– Petra ?
– An 3,12 gramm. E gwad an hini all e oant. An hini eo aet Michel a-benn dezhañ…
– …
– Da dad n’en doa ket evet. Mont a rae re vuan, gwir. Met en em dennet en dije ma ne vije ket bet
bleniet ken fall gant ar mezvier all, aze.
– Setu…
– Ya. Abaoe ar penn kentañ ne renez da vuhez nemet hervez da benn da-unan, hep kemer amzer da
selaou ar re all.
Diaes e oa ar gentel da lonkañ. Ma ne vije ket bet distaget se gant Bib e-unan, e vije lammet war he
marc’h rous, ha « rann-mañ’n deiz » c’hoazh !
Deuet e oa Charline da welout a-gaoz da betra e oa kement a drouz. Hag aet kuit, goude hejañ he
disvskoaz. «  Ar re yaouank a hiziv !... » a seblante lârout daoulagad mamm Chico.
Er gegin e oant tavet bremañ o-daou.
– Ma ‘z eo gwir…
– Gwir eo, ‘ c’hellez krediñ.
– … em eus mezh.
– …
– Penaos e c’hellan en em gavout dirazañ ha dirak ma mamm ? Penaos ez in da gontañ dezho darvoudoù
an noz tremenet ?
– Dalc’h ganit. Hor sekred e vo.
– Ha ma ‘z on dougerez ?
Ar vouezh o krenañ en-dro…
– Gortoz a-raok folliñ. N’az peus desket netra c’hoazh ?
Ne oan ket dibreder evit kelou-se. Met marteze e oa furoc’h din selaou ar re all. Hag eñ, dreist-holl.
Aet omp d’an ospital buan goude kreisteiz, a-raok m’en em gavfe re a dud. Evel-se em eus bet tro da
gomz gantañ. Ha da livañ dezhañ ma zamm gwirionez. Perak ne oan ket er skol… Perak em boa kousket
e ti e vignon.
Ur sell sklaer a daole an daou waz an eil ouzh egile. Istim o doa an eil evit egile, ‘toare.

N’on ket dougerez ! Youpi !Un test ‘m eus graet. O ! Na flipet em eus da c’hortoz gouzout an disoc’h !!!
Met bremañ eo skañv ma c’halon. Skañv evel pluñv. Ma vefe roet din diwaskell e nijfen, re sur on.
Dispar ar vuhez. Pe dost…
En ospital emañ ma zad, c’hoazh, evit eizhteiz bennak. Eno e vo evit e zeiz-ha-bloaz. N’eo ket dreist.
Deuet ‘z eus soñj din ober un tamm prof dezhañ evit diskouez mat em eus komprenet ar gentel.
Aet on da welout anezhañ, ma-unan, hep Bib pe Aksel pe Mamm evit dont d’am heul.  Evel ur plac’h he
deus traoù da regliñ ha c’hoant kaout he zad tra ken eviti.
Morse n’em boa bet bouchet outañ gant kement a blijadur. Laouen e oa, diskuizh. Na plijus eo gwelout
un tad diskuizh ha distegn ! Amzer en doa da gomz. Ha da sevel goulennoù. Morse ne oa bet ken kurius.
Ma labour er skol. Ma mignoned vihan… Pep tra a felle dezhañ gouzout… Ola, Chapalain !
Met respont a raen dezhañ, ken laouen ma oan gant ar cheñchamant.
En un taol em eus bet aon. M’en em gavfe unan bennak, amañ bremañ, diouzhtu ? Furchet em eus em
sac’h bras.
– Dal, evidout, Tad…
– O ur prof ! Evit ar wech on bet plijet gant da brofoù, gouzout a rez a-walc’h…
Lugerniñ a rae e zaoulagad.
Ne zigore ket. Fellout a rae dezhañ c’hoari  divinout. Pegen plijus ar mareoù-se, a-raok an dispakañ. Pa
vez piñset deoc’h ho kalon gant ar c’hoant freuzañ ar paper ha ma teuit a-benn da vezañ mestr
warnoc’h…
– Ur re chaosonoù ? Evit kinnig din bezañ er gêr aliesoc’h ?
– Ket…
– Ur voutailh c’hwezh-vat, evit krediñ tostaat ouzh ma flac’hig ?
– Kennebeut…
– Ur… N’ouzon ket, Miriam, digarez…
– Digor, neuze…
Buan e oa o vont a-benn neuze, o klask afer ouzh ar paper. « Setu c’hoazh unan ha n’eo ket dizonet
diouzh ar profoù… » a soñjen. Met plijout a rae din.
– Ur voutailh ! Te ‘gred dit… ?
Amzer am boa bet da gontañ dezhañ ma zrubuilhoù…
– Ya, ya. Sell mat ouzh an dikedenn.
– Ar pezh emaon oc’h ober. Lambig ! Dres ar pezh a gavan mat. Hag amañ… O c’ho c’ho !...
Bez’ e oa e zaoulagad o paouez lenn ar skritellig vihan am boa staget izeloc’h eget an hini vras :
«  Goustadik war al lambig »
ha « Deiz-ha-bloaz laouen, Tadig muiañ-karet».


